
Mənəvi  kasadlıq təhlükəsi


5-3. Rasionalizm və
mənəvi  kasadlıq təhlükəsi
                                               Elə bir zaman gəlmişdir ki,  

                       ağılla «duymaq» cəhdləri   ürəklə anlamaq cəhdlərini üstələyir.

Əbu Turxan
Rasional düşüncə tərzinin hakim kəsilməsi və insanlarda mü​qəd​dəs duyğuların, böyük arzu və idealların, nəcib insani key​fiy​yət​lərin quru mən​tiqi analizlə əvəz edilməsi - əxlaqi tənəzzül təhlü​kə​si yaradır. Bu ha​di​sə ən çox gənc nəslin kütləvi mənəvi deqra​da​si​yası kimi təzahür edir. Ali məqsədin, nəcib duyğuların olma​ması, pri​mitiv hisslərin, maddi-fi​zio​loji ma​hiyyətdən doğan arzu və is​tək​lərin gənc​li​yə hakim kəsilməsi ai​lə böhranının, parnoqrafçılığın, narko​ma​niz​min, neofaşizmin və s. bu ki​mi meyllərin geniş yayıl​ma​sına gətirib çı​xa​rır. Doğ​rudur, bu hadisələrin so​sial səbəbləri də vardır, lakin bu​ra​da ilk səbəb kimi məhz rasionalizm mütləqiyyəti və onu neytral​laş​dır​maq cəhdləri çıxış edir. Əsrlər boyu for​ma​​la​şan və güclü fəlsəfi və ideoloji bazası olan rasionalizmdən fərqli ola​raq onun al​ternativləri: irrasional​lığı ön plana çəkən sosial tə​ma​yüllərin nə​zəri əsasları hələ təzə-təzə yaranır. Bu "nəzə​riy​yə​çi​lə​rin" cə​miyyətin ümu​mi inkişaf qanuna​uy​ğun​luqları​na istinad et​mə​dən, praktikada sı​na​nıl​mış fəlsəfi nəzəriyyələrə və ideoloji prin​sip​lərə əsaslanmadan, yalnız ayrı-ayrı konkret mühakimə​lərə isti​nad edərək, yalnız müəyyən qrup ha​di​sələr üçün səciyyəvi olan el​mi qanunauyğun​luqları mütləqləşdirərək "dün​yanı dəyişdirmək" xül​yasına düşmələri nəticə etibarilə heç bir icti​mai bəhrəsi olmayan kortəbii axına çevrilir, dünyanı dəyişmək və öz azad​lığını təsdiq et​mək həvəsi isə xüsusi bir azad gənclik mühiti yarat​maq, həyat tər​zin​də hansı isə xırda, formal dəyişiklik etmək "təskin​li​yi" ilə əvəz olu​nur. Bu proses​lər hələ ki, ictimai tərəqqinin aparıcı xət​ti​nə, hə​rə​kətverici qüv​vələrinə təsir etmir. Lakin gə​lə​cək​də belə təsir​lə​ri is​ti​na etmək üçün əsas yoxdur. Cəmiyyət qurucular və istehlakçılar qis​​mində iki yerə bölünür​sə, bu proses gec-tez öz sözünü deyə bilər.  

Xippilər hərəkatına qoşulan gənclər tezliklə əmin olmağa baş​la​dı ki, cəmiyyəti dəyiş​mək mo​da​nı dəyişməkdən qat-qat çətin imiş; in​san​lar arasında yeni münasi​bət​lər yaratmaq saç düzəlt​mə​yin yeni üslubunu ya​ratmaq qədər sadə bir iş deyilmiş. İkincisi, "cə​miyyəti də​yiş​mək" həvəsi heç də cə​miyyətin sosial-iqtisadi qu​ru​lu​şunu dəyişmək ideyası şək​lində de​yil, elmi-texniki tərəqqinin, ra​sio​nalizmin yaratdığı dözülməz atmosferə qarşı "üsyan" kimi tə​za​hür edir. Yəni, yeni ideya cərəyanları və gənclik hərəkatları heç də təkcə rasional dü​şüncə tərzi​nin insan mənəviyyatına birtərəfli təsi​ri​nin nəticəsi olmayıb, həm də və daha çox dərəcədə həmin ra​sio​na​lizm atmosferinin (bu atmosfer əs​lində industrial cə​miyyətin müəy​​yən spesifik cəhətləri ilə birləşərkən hə​qi​qətən dözülməz olur) doğurduğu sıxıntıya qarşı çıx​maq cəhdinin nə​ticəsidir. Lakin kor-koranə surətdə, bu sıxıntının, dözül​məz​liyin əsl sə​bəb​lərini aşkar etmədən, onları aradan qal​dır​mağın elmi yollarını müəyyən​ləş​dir​mə​dən göstə​rilən cəhdlər müsbət nəticə verə bilməz. Ob​yektiv icti​mai qanuna​uy​​ğun​luq​ları dərk etmədən, real ictimai münasibət​lə​rin dəyişil​mə​sinə nail olmadan "ürəyim necə istəyir, elə də yaşama​lı​yam" prinsipi ilə nümayiş etdirilən azadlıq həqiqi azadlıq deyil. Təəssüf ki, bu gün Qərb dünyasında yetişməkdə olan gənc​lərin bö​yük bir qismi azadlığın bu bəsit anlamını rəhbər tu​taraq onu həqi​qə​​tən məhdudlaşdıran ictimai-iqtisadi prob​lemlərə, cəmiyyətin mə​​nə​vi həyatındakı həqiqi çatışmaz​lıq​lara qarşı yox, "köh​nə" adət-ənə​nə​yə, valideynlərə, milli köklərə qarşı çıxırlar. Qloballaş​ma siyasəti yü​rü​dənlər isə bu cür asan əldə oluna bilən azadlığı baş​qa ölkələrin gənc​liyinə "bağışlamağa" hazırdır. Beləliklə, öz öl​kə​lərinə bir cür, baş​qa ölkələrə başqa cür ideoloji münasibət müa​sir dövrün ikili standart​lar spektrində önəmli problemlərdən birinə çevrilir.

Qloballaşmanın hədəfi yox, ixracatçısı olan güclü ölkə​lərdə gənc​liyin başını qatmağa, onu ictimai-siyasi fəallıqdan yayındır​ma​ğa eh​ti​yac olmadığından, gəncləri "rasionalizm mütləqiyyəti" təh​​lü​​kə​sin​dən, ide​al​sız, ali hisslərsiz yaşamaq – bəsit həyat sür​mək​dən qorumaq üçün onlara nəcib duy​ğular aşılamaq sahəsində xü​su​si tədbirlər hə​ya​ta keçirilir. Təkcə bir misal çəkmək kifayətdir ki, Avropada fəlsəfənin əsas​larını hələ uşaq yaşlarından mənimsətmək üçün xüsusi me​to​di​ka​lar hazırlanması dövlət səviyyəsində təşkil olun​muş​dur.) Guya elm və texnikanın inkişafı ilə emosional hə​ya​tın xalis intellektual həyatla, hissi əxlaqın "rasional əx​laqla" əvəz olun​masının zəruriliyini göstərən fikirlər qəti şəkildə təkzib edilir. La​kin bununla belə, sosioloji təd​qi​qat​lar göstərir ki, hətta mü​tə​rəq​qi ölkələrdə də vaxtında təd​birlər gö​rül​mədikdə rasionalizm ar​tıq dəbdən düşmüş "Don-Kixotluq" üzə​rin​də qələbə çalır, ha​di​sə​lə​rə əxlaqi borc, vic​dan mövqeyindən deyil, "bu ha​disədə iştirakım mə​nim üçün nə kimi fayda və ya ziyan gətirər?" mən​tiqi ilə ya​naş​maq halları getdikcə artır.

XX əsrin sonu, XXI əsrin əvvəllərində Qərbdə ra​sionalist dü​şün​cə tərzinə qarşı çıxışlar xeyli çoxalmış, azad​lıq və rəngarənglik axta​rış​la​rı bu sahəyə də müdaxilə etmiş və alternativ düşüncə və həyat tərz​lə​ri yaradılmışdır. Bəli, məhz yaradılmışdır. Çünki pro​ses​​lərin təbii ge​di​şi, sosial-iqtisadi həyatın, ictimai mühitin təsiri, aşa​ğıdan dəyişilmə – bir şeydir, fəlsəfənin dəyişilməsi, yeni ideolo​gi​yaların yara​dılması və bu​nun kütlələrə yuxarıdan təlqin edilməsi başqa bir şeydir. Ra​sio​na​liz​mi inkişaf etdirməklə bahəm onun əlavə təsirini klassik bədii dü​şün​cə ilə, ənənəvi gözəllik duy​ğusu ilə kompensasiya etmək, neytral​laş​dır​maq bir şeydir, onu kökündən sarsıtmaq, irrasional düşüncə tərzi aşı​la​maq, reallığın özü​nü inkar etmək, bəzən hətta dəyişiklik naminə də​yi​şiklik etmək başqa bir şeydir. Postmo​dernizm məhz nəyin bahasına olursa-olsun ənənə​dən uzaqlaşmaq təşəb​büs​ləri kimi görü​nür. Onun “fəl​səfi əsasları” da əslində fəlsə​fə​nin əsaslarını dağıtmaq, metafizik dü​şün​cəni ümu​miyyətlə in​kar etmək üzərində qurulmuşdur. 

Əvvəlcə sənətdə yayılan impressionist, sürrealist, avan​qardist baxışlar tədricən dü​şün​cə tərzinə sirayət etmiş, post​modernizmin bir çox istiqamətləri bədii yaradıcılıqla yanaşı fəlsəfi fikrə də təsir gös​tər​miş, ənənədən uzaqlaşmaq bir çox in​sanlar üçün ar​zu​olun​maz haldan məqsədə çev​rilmişdir. Əsrlər boyu əql​dən instinktə, ruh​dan nəfsə en​mək​dən xilas arayan insan indi bunu müasirlik, in​ki​şaf ölçüsü kimi də​yər​ləndirməyə baş​lamışdır. Dəyişiklik, yeni​ləş​mə dalğası artıq me​yarların özünü də hədələməyə başlamışdır. Ost​vald Şpenqlerin “Av​ro​pa​nın süqutu”, Patrik Byukenenin “Qər​​bin ölümü” əsər​lərindən son​ra indi Qərb fəlsəfi fikrində post​mo​der​niz​mə bir reaksiya yaranmışdır. Postmodern dövrünün nü​ma​yəndəsi olan Jil Lipoveski “Boşluq erası. Müasir individualizm haq​qında esse” əsərində rasionalizmə, fikir ənə​nə​çiliyinə reak​siya kimi ya​ranmış azad hissiyyat, azad düşüncə və azad rəftar hərəka​tı​nın acı nəticələrindən söhbət açır. İstehlak cə​miy​yə​tinin gənc nə​sil üçün yaratdığı asan yaşayış tərzi, həyatdan ləzzət al​maq, ins​tink​tiv hisslərə qoyulan ictimai məhdudiyyətləri addayıb keçmək, bütün sosial və əxlaqi baryerləri dağıtmaq, kef və əyləncələrə meydan açmaq – bütün bunlar yeni dövrün səciyyəsi kimi təqdim olu​nur. J.Lipoveski bu həyat tərzini stimullaşdıran iqtisadi motiv​lə​ri də müəy​yən etməyə çalışır. Əvvəllər gənclərin kef və əy​lən​cəyə pul sərf etməsi üçün əvvəlcə faydalı əməklə məşğul olması və maaş al​ması tələb olunurdu. Əmək isə bildiyimiz kimi, mənəvi sə​bat​lı​lı​ğın forma​laş​ması üçün ən mühüm amil​lərdən biridir. İndi isə kre​dit kartlarının pey​da olması gənclərə nisyə mal almaq və hələ pul qa​zanmamış pul xərc​ləmək imkanı yaradır. J.Lipoveski bu hadisə​ni protestant etika​sı​nın ən güclü dağıdıcı aləti hesab edir.
 

Lakin təəssüf ki, bu meyllər, daha doğrusu, onların surroqatı bü​​tün cəmiyyət miqyasında yayılır və mövcud ictimai psixolo​gi​ya​nın ay​rılmaz kompo​nentinə çevrilir. Buna görə də, həmin meyl​lə​rin mənfi tə​sirlərinin neytrallaş​dırıl​ması sahəsində aparılan iş də küt​​ləvi miqyas da​şı​ma​lıdır.

Biz hələ rasionalizmin inkarı yox, kompensasi​yası mərhələ​si​ni yaşamalıyıq. El​mi-texniki nailiy​yət​​lərdən do​yan, hər addımda ra​sio​na​lizmin maddi təcəs​sümləri ilə rastlaşan və onun həyat​da və fikirdəki bol​luğundan boğulan Qərb dünyasından fərqli olaraq biz hələ də şair xalq olmaqdan o tərəfə çox da gedə bilməmişik. Və ra​sio​nallığın aşıb-daşmasından şikayətlənə bilmərik. Biz Avropanın iki-üç əsr bundan əvvəl yaşadıqlarını hələ indi yaşayırıq. Biz bol​şe​vik inqilabının yarım​çıq kəsdiyi maarifçilik mərhələsini ictimai bir proses kimi yenidən ya​şa​maq məcburiy​yə​tin​dəyik. 

Lakin bu deyilənlər fikir müstəvisinə, insanın daxili aləminə aid​dir. Fikrin, elmi nailiyyətlərin məhsulu olan texnoloji qurğular və yeni tex​nika dalğalarında ictimai şüura güclü təsir edən kütləvi infor​ma​si​ya vasitələri və bu va​sitələrlə Qərbdən transfer edilən ye​ni mentalitet bi​zi hələ tam dəyişə bilməmişdir. Və yaxşı ki, dəyişə bilməmişdir. Bu ye​ni mentalitet bizim milli mentalitetlə üst-üstə düş​mədiyindən milli köklərə bağlı olan insanlar onu qəbul etmir. Nə​​ticədə millət parça​la​nır, ənənəçilərlə modernistlərin aşkar və qeyri-aşkar qovğası başlanır. 

Əlbəttə, biz elmin, müasir texnologiyanın əleyhinə de​yilik. Bi​zim in​​tellektual tərəqqimiz və Avropanın elmi inki​şaf səviyyə​si​nə çat​ma​ğı​mız əlçatmaz bir şey deyil. Və bu mə​sələdə ziddiyyət or​ta​ya çıxa bil​məz. Lakin Qərb həyat tərzi təkcə elmi-texniki inkişa​fın, rasional dü​şün​​​cənin məhsulu olmayıb, həm də neçə əsr ərzində rasionalizmə re​ak​​siya şək​lində yaranmış əxlaqi-mənəvi normaların (daha doğrusu, nor​​​masızlığın), «mənəvi boşluğun» məhsuludur. Müa​sir dövr​​də Qərb ideo​​loqlarını rasionalizmdən daha çox məhz ona reaksiyanın; mo​der​niz​min və postmodernizmin yarat​dığı mə​nə​vi plüralizmin sosial nəti​cə​​ləri narahat edir. Bizə transfer olunan da məhz bu nəticələrdir. Neçə əsr​lik tərəqqi prosesinin daxili yük​sə​liş məqamlarını yaşamadan bir​ba​şa onun neqativ nəticələri ilə qarşılaşmaq immuniteti olmayan ada​mın yoluxması kimi bir şey​dir. «İsinmədik istisinə, kor oluruq tüs​tü​sünə». 

* * *

Elmi-texniki inqilab, postindustrial cəmiyyət dövrü​nün do​ğur​duğu rasionalizmin, in​tellektualizmin emosional mənəvi hə​ya​tı sıxış​dır​​maq təhlükəsi fəlsəfi ədəbiyyatda etik şü​urun daha ət​raf​lı tədqiq olun​​ması və əxlaq normalarının məntiqi idrak pil​lə​sin​də dərk olun​ma​sı ilə onun psixik tə​ləbat formasına keçməsi, emo​sio​nal-psixoloji pillə​də qərar​laşması ara​sın​dakı fərqin geniş təhlil edil​məsinə ehtiyac yarat​mış​dır.


Emosional aləmin bütün əzəmət və zənginliyini qo​ruyub sax​la​maq üçün ən təsirli amil​lərdən biri incə​sə​nətdir. Lakin bəzən incəsənət "kö​nüllü olaraq" elmə təslim olmaq möv​qeyi tutur, incə​sənətin özü if​rat rasionalizmlə zəngin​ləşir.

Rasionalizmin, intellektualizmin mənfi təsirinə məruz qalmış əsər​lər əsasən müa​sir​lik, elmi-texniki inqilabla səs​ləşmə kimi qələ​mə ve​rilir. Lakin bütövlükdə mütərəqqi incə​sə​nətin məqsədi, yuxa​rı​da ar​tıq qeyd edildiyi kimi, bizdə hələ yeni-yeni yayılmaqda olan ra​sio​na​list mənəviyyat tər​zini gücləndirməkdən deyil, kom​pen​sa​si​ya etmək​dən, ney​tral​laş​dır​maqdan ibarət olmalıdır.

Əlbəttə, bu heç də o demək deyil ki, müasir dövrdə incəsə​nə​tin, bə​dii ədəbiyyatın məqsədi elə yalnız rasio​na​lizmə və texnisizmə qar​şı mübarizə aparmaqdan, bu meylləri bütövlükdə və tamamilə tək​zib et​mək​dən ibarət olmalıdır. Bu cür kəskin münasibət özü də qü​surludur; rasio​nalizmə, texnisizmə qapılmaq birtərəfli mövqe ol​du​ğu kimi, onu ta​mamilə inkar etmək, ona düşmən münasibəti bəs​ləmək də birtərəfli möv​qedir və qüsurludur. "Texnisizmə düş​mən​​çilik müna​sibətinin ədə​biy​yatda qərarlaş​ma​sı" (S.Flor​man) heç də problemin həllinə xidmət et​mir. 

Elm və texnikaya münasi​bə​tin hər iki kənar halı, ya təslim​çi​lik, ya tam inkar mövqeyindən çı​xış edil​məsi yolverilməzdir. «Qı​zıl orta»​nın ta​pılması üçün hər cür ifratçılıq istisna edilməlidir. Yeni dövrün incə​sənətindən, mövzu baxımından müasir prob​lemlərə uy​ğun​laş​maq​la yanaşı, öz mahiyyətinə sadiq qal​maq tələb olunur.

İnsanı düşündürən (məntiqi yolla) sənətdən, intel​lek​tual poe​zi​ya​dan, rasionalist nəsrdən, tapmaca rəsmlərdən da​ha çox, həmin prob​​​lemlərin emosional həllini verən, in​sanların biliyini artırmaq de​yil, hisslərini hərəkətə gətir​mək, tərbiyə etmək vəzifəsini qarşıya qo​yan incə​sənətə – əsl in​cəsənətə bu gün daha böyük ehtiyac vardır.

İnsanın mənəvi keyfiyyətləri təkcə hissi yox, həm də məntiqi id​rak pilləsinin məhsuludur. Hər hansı xasiyyət, əxlaqi keyfiyyət emo​sio​nal və rasional idrak kompo​nent​lə​rinin qarışığı kimi ortaya çıxır. Həm də rasional kompo​nentin payı nə qədər çox olsa, xa​rak​ter həmin isti​qamətdə bir o qədər dayanıqlı olar. Lakin nəyin yax​şı, nəyin pis ol​duğunu bilmək, hər hansı keyfiyyətin məziyyə​ti​ni və ya qüsurunu şüur​lu surətdə dərk etmək hələ insanın öz real fəa​liy​yə​tində bunu rəh​bər tutacağına dəlalət etmir. İnsanın ar​dıcıl məq​sə​dəuyğun fəaliyyəti üçün təkcə ağıl kifayət deyil, bunun üçün həm də ideya inamı, möh​kəm əqidə lazımdır.

Lakin kor-koranə surətdə insanda qəti müəyyənləşmiş əqidə formalaşa bilməz. Cəmiyyətin obyektiv inkişaf qanun​larını bilmə​dən, mürəkkəb ictimai hadisələrin gedişindən baş çıxarmadan, əx​laq nor​ma​larına ardıcıl surətdə əməl etmək mümkün deyil.

Həyat mövqeyi təkcə hiss və emosiya ilə, instinkt və kortəbii vər​dişlərlə müəyyən edilərsə, deməli, o hələ fəal həyat mövqeyi deyildir. Bu halda həyat mövqeyi dayanıqlı olmaz, situasiyaların də​yişmə​sin​dən, hissi-emosional vəziy​yət​lərdən asılı olaraq insanın konkret şə​rait​lər​də tutduğu mövqe də dəyişər, ardıcıl, prinsipial xarakter daşımaz. 

Həyat mövqeyinin, dayanıqlı olması, ən çətin şəraitdə belə in​sa​nın öz həyat idealına sadiq qalması, əxlaq norma​larından kə​na​ra çıx​ma​ması üçün onun əqidə və idealının şüurlu surətdə və el​mi əsaslar üzrə formalaşma​sı​nın böyük əhəmiyyəti vardır. Sadə​cə ola​raq mühitə uyğun​laş​maq deyil, mühiti öz həyat idealına uy​ğun​laş​dırmaq mövqeyi yal​nız qəti elmi müddəalarla möh​kəm​lən​di​rilmiş olan əqidə sa​yəsində, fəlsəfi dünyagörüşünün forma​laş​ma​sı sayə​sin​də müm​kündür. 

Elmi-texniki tərəqqi sayəsində istehsal vasitələri inkişaf edir, keç​​​miş primitiv texniki vasitələr, maşınlar indi yeni, mükəmməl ma​şın​larla əvəz edilir, istehsalın avtomatlaşması prosesi getdikcə sü​​rət​lə​nir. Belə bir şəraitdə istehsal sa​hə​sində çalışan adamlar qar​şı​sında da ye​ni tələblər durur. Hətta ofis işi də yeniləşir. Köhnə iş vər​dişləri daha heç nəyə yaramır. İndi hər yerdə, kompüterlə, yeni tex​niki vasitələrlə iş​​ləməyi bacaran, internet xidmətindən istifadə edə bilən adamlar la​zım​dır. Bununla əlaqədar olaraq bir sıra yeni im​kanlar açılır və habelə prinsipial çətinliklər yaranır. Yeni elmi kəşf​lərin tətbiqi, yeni texnika növlərinin istifadəsi sayə​sində işçilə​rin vəziyyəti nəinki yaxşılaşmır, əksinə, işsiz​lik getdikcə artır. Müa​​sir elmi-texniki inqilab üçün səciy​yə​vi olan mexanikləşdirmə və avtomatlaşdırma hadisələri külli miq​dar​da fəhlənin, personal kom​püterlər isə bir çox idarə və dəftərxana iş​çi​lərinin əməyini ma​şın ilə əvəz etməyə imkan verir ki, bu da tə​sər​rü​fa​tın plansız xa​rak​te​ri ucbatından kütləvi işsizliyə gətirir. İndustrial cə​miyyətdə şərait elə​dir ki, insan avtomat qurğuları idarə etməklə in​tel​lektual as​pekt​də inkişaf etmək əvəzinə, həmin avtomatın mexaniki əla​​və​si​nə çev​rilir və müstəqilliyini daha çox dərəcədə itirmiş olur. İs​teh​​sa​lın av​tomatlaşdırılması heç də yalnız fiziki əməyin yün​gül​ləş​mə​si​nə xid​​​mət etmir; burada hər şey elə qurulur ki, insanın fiziki im​kan​la​​rın​​dan, əmək qabiliyyətindən maksi​mum istifadə olunsun. Yeni tex​​ni​ki qurğunun, maşının isteh​sal prosesinə daxil edilməsi o de​mək​​dir ki, sa​hibkar istehsalın həcmini artırarkən işçilərin nisbi sa​yı​​nı azaltmağa və hər bir işçinin daha çox əmək sərf etməsinə nail olur.

Elm və texnikanın sürətli inkişafı cəmiyyətin daxili ziddiyyət​lə​rini kəskinləşdirir, məhsuldar qüvvələrlə istehsal münasibətləri arasın​da​kı əksliyi daha da gücləndirmiş olur. İstehsal vasitələri üzə​rində xü​su​si mülkiyyət və iri inhisarlar arasındakı rəqabət tex​ni​ki tərəqqinin plan​lı təşkilinə, böyük miqyaslı texniki islahatlar ke​çirilməsinə imkan ver​mir.

İnsanların mənəviy​yatı​nın, xarakterinin formalaş​ma​sın​da, on​​la​rın sağlamlığında, fi​ziki inkişafında, habelə cə​miy​​yətə və tə​biə​tə mü​na​sibə​tin​də, estetik zövqünün oriyentasi​ya​sının müəyyən​ləş​məsin​də ix​ti​sa​sın, peşə vərdişlə-rinin, əmə​yin xarakterinin doğ​ru​dan da böyük ro​lu vardır. İnsanın tər​bi​yə​sində onun ömrünün çox his​səsini təşkil edən əmək fəaliyyətinin təsirini nəzərə al​mamaq olmaz. K.Marks tər​bi​yənin üç aspektini fərq​lən​dirirdi. Birincisi; zeh​ni tərbiyə. İkincisi; fi​zi​ki tərbiyə; gim​nastika məktəblərində və hər​bi təlimlərdəkinə mü​va​fiq mə​nada. Üçüncüsü; bu gün istehsal pro​seslərinin əsas prinsipi ilə ta​nışlıq yaradan və eyni zamanda uşa​ğa, yaxud yeni​yetməyə hər cür is​tehsalın sadə alətləri ilə dav​ran​maq vər​dişləri verən texniki təlim.

Texniki təlimə bu qədər böyük əhəmiyyət verilməsi, onun məhz tər​biyənin bir sahəsi kimi qeyd edilməsi, əqli və fiziki tərbiyə as​pekt​lə​ri ilə yanaşı qoyulması heç də təsadüfi deyil. Minimal zə​ruri bilik və ye​ni texnikaya uyğun əmək vərdişləri qazanmadan heç bir şəxs elmi-tex​niki tərəqqi döv​ründə özünə layiqli yer tuta bil​məz. Müasir dövrdə bü​tün həyat sahələrinə nüfuz etmiş kompüter texnikasından, heç ol​mazsa onun əsas prinsiplərindən baş çıxar​ma​dan hərtərəfli inkişaf haq​qında heç söhbət də ola bilməz. 

Adamların əmək vərdişlərinə yiyələnməsi böyük tər​biyəvi əhə​miyyətə malikdir; bu gün insanın texniki dünyaya inteqrasiyası onun bir insan kimi formalaşması üçün zəruri şərtdir.

Elmi-texniki inqalabın istehsalata tətbiqində belə bir ziddiy​yət​li cəhət vardır; bir tərəfdən fəhlələrin elmi-texniki biliyi, ümumi mə​lu​mat​lılıq səviyyəsi artır, digər tərəfdən də, texniki qurğular o də​rəcədə mü​rəkkəbləşir ki, onlardan xü​susi mütəxəssis olmayan ada​mın baş çı​xar​ması qeyri-müm​kün olur. Fəhlə texniki qur​ğu​la​rın, avtomat sis​tem​lərin yal​nız idarə olunması qaydasını bi​lir. Tə​sa​düfən avtomat sis​tem xarab olsa, onu yalnız mü​təxəssis təmir edə bilər. Bir sözlə, tex​niki qurğunu, avto​mat sistemləri idarə et​mək, tən​zimləmək və onların qu​​ru​lu​şundan baş çıxarmaq ta​mam baş​qa-başqa şeylərdir. Mə​sələn, ən müasir, mürəkkəb quruluşlu televizorları heç bir texniki biliyi ol​ma​yan kiçik yaşlı uşaqlar da idarə edə bilir. Onun quruluşundan isə yal​nız mütəxəssis-texnik (usta) baş çıxarır. Əslində usta da yalnız te​le​vi​zoru təmir etmək üçün lazım olan minimal praktik biliyə malikdir. Televizorun fəaliyyət prinsipləri, burada istifadə olunan hadisələrin elmi təbiəti ona bəlli deyil. Bunları yalnız həmin sahədə çalışan konst​ruk​tor və elmi işçilər bilirlər. Bəs necə olur ki, insan texniki qurğunun nə​zəri əsaslarını, onun iş prinsipini, daxili quruluşunu mənimsəmədən onu idarə edə bilir? Məsələ bu​rasındadır ki, idarəetmə qaydaları iş​çi tə​rəfindən deyil, ob​yektin daxili quruluşunu gözəl bilən mühən​dis-kon​struk​tor​lar tərəfindən müəyyən edilir. Onlar tənzimetməni bir neçə sadə əməliyyatdan ibarət sistem kimi müəyyən edir; işçi qur​ğu​nun (məsələn, kompüterin) yalnız zahiri hissələri ilə, düymə​lərlə kon​takt​da olur və bu zaman qabaqcadan müəy​yən edilmiş şərti işa​rə​lər​dən istifadə edir. 

Bir sözlə ifrat ixtisaslaşma və diferensiallaşma şərai​tin​də insan öz əməyinin nəticəsini bilavasitə görə bilmir və əs​lində nə kimi bir sərvət yaratdığından xəbərsiz olur. Ancaq son məqsədə çatdıqda, gö​rü​lən işin ictimai səmərəsini gör​dükdə insan öz əməyindən mənəvi qi​da alır, fərəhlənir, qü​rur hissi keçirir. Lakin bu hissdən məhrum ol​duq​​da əmək daha çox mükəlləfiyyətə çevrilir və öz tərbiyəvi funk​si​ya​sı​nı itirmiş olur.


































 Öz ürək və fikrinin sözləri ilə da�nışanlardan hansının yalan, han�sının düz danışdığına, hansının aqil, hansının cahil olduğuna bir şübhə qalanda növbə ləyaqətə çatar və o, ruhla məsləhətləşər.


«Avesta»








        Biz indi sivilizasiyanın elə bir mərhələsinə qədəm qo�yu�ruq ki, burada hərəkət�verici qüvvə biliyin yarat�dı�ğı dəyərlərdir.


T.Sakaya





      Kim ki, öz biliyindən, bacarığından artıq iddia�lar edir, o həmişə məğlub olur.


                      Heydər Əliyev








     Elm və sənət qoşa qa�naddır.


Xudu Məmmədov





Şərq təfəkkürü təəssüratçılıqla, Qərb təfəkkürü təfərrüatçılıqla səciyyələnir.


Əbu Turxan





      Rasional mədəniyyətin çə�tin��likləri rasionalizmin öz ma�hiyyətindən deyil, onun natu�ralizm və obyektivizmlə kor�lan�masından irəli gəlir.


E.Husserl








� Ж.Липовецки. “Эра пустоты. Эссе о современном индии�видуа�лиз�ме”. Санкт-Петербург”, 2001, стр. 127.





